
Pukapuka Karaipiture 
Tuatahi

 
Nō te tau 1827 ka whakaputaina ngā wāhanga tuatahi o te 
Paipera Tapu i oti nei te whakamāori. E 31 ngā whārangi 
o te pukapuka, ā, kei roto ngā kōrero mō te Hanganga o 
te Ao, mō Ārama rāua ko Iwi (Kenehi 1-3); ngā Ture Tekau 
(Ekoruhe 20); Te Kauhau i te Maunga (Matiu 5:1-30); Te Īnoi 
a te Ariki (Matiu 6:9-13); te ūpoko tuatahi o te Rongopai ki 
te Ritenga a Hoani. E whitu hoki ngā himene kei roto.

I whakamāoritia aua wāhanga o te Paipera Tapu e Te 
Karuwhā (Te Wīremu) mā, arā, e ētahi o ngā mihingare i te 
Tai Tokerau e minita ana.

I te tau nei, 2021, ka whakanuitia te 175 tautanga o Ngā 
Ringa Hāpai i te Paipera Tapu ki Aotearoa. Nō reira, ka 
whakaputaina houtia aua wāhanga o te Paipera o 1827 me 
te whakamāoritanga hou o aua wāhanga anō kua oti nei i 
tēnei tau te āta whakatakoto.

He wāhanga ēnei whakamāoritanga hou nō tētahi 
kaupapa whānui ko te whāinga he whakamāoritanga nō 
ngā pukapuka katoa o te Paipera Tapu ki te reo Māori o 
nāianei hei pānuitanga mā ngā whakatipuranga kōrero 
Māori o ēnei rā. Ko te kaupapa nei kei te haere tonu, ā, 
e tino pīrangi ana Ngā Ringa Hāpai i te Paipera Tapu ki 
Aotearoa kia tukuna mai ngā whakaaro o ngā kaipānui hei 
āwhina, hei ārahi, hei whakatikatika i ngā mahi a te komiti 
whāiti e kōkiri nei i te kaupapa. He tino uaua ētahi o ngā 

The First Scriptures

In 1827, around 12 years after the arrival of the Bible in 
Aotearoa, the very first book of the Scriptures in Te Reo 
Māori was published. The 31 page publication included the 
first three chapters of Genesis, the Ten Commandments 
from Exodus 20, Matthew 5: 1-30, the Lord’s Prayer from 
Matthew 6, John 1, and seven hymns. Four hundred copies 
of this small book were produced in Sydney at a cost of 
£41, which was paid for by the ten-year-old New South 
Wales Auxiliary of the British and Foreign Bible Society.

The translations of these passages were completed by 
a small team of Church Missionary Society members, 
ably led by Henry Williams, who gathered together every 
morning in Paihia to prepare the texts.

This book, published to coincide with Bible Society New 
Zealand’s 175th anniversary, includes the original pages 
from the 1827 edition alongside a new translation, finalised 
in 2021, of the same passages.

This new translation is part of an ongoing project by a 
committee composed of language experts and church 
scholars which aims to produce a new version of the entire 
Bible in Te Reo Māori for modern speakers and readers 
of the language. This is very much a work in progress 
and Bible Society is open to comments and suggestions 
which will help the translation team in the many difficult 
decisions they face.



Whenever the Bible is translated into another language or 
culture, the question of the appropriate names by which 
to call the God of the Bible is always a challenge, as is 
the relationship of the biblical world view to that of the 
receptor culture. These remain open issues for the new 
Māori translation programme, issues which are actively 
being discussed and researched, and on which input is 
welcome. In this trial translation the unique divine name, 
often rendered in English as the Lord, is in Māori, te Ariki.

whiriwhiringa me ngā whakatau me pēhea te whakamāori 
i ētahi kupu, i ētahi kōrero.

Hei tauira, ko te Ingoa tūturu o te Atua. He pātai uaua 
tēnei mō ngā tāngata e tahuri ana i te Paipera Tapu ki 
tētahi reo hou, ki tētahi ahurea hou. He nui hoki ētahi 
atu āhuatanga o te ahurea o te ao o te Paipera, e uaua 
nei te whakatau me pēhea te puaki i aua āhuatanga 
ki te reo hou. Kei te haere tonu ngā whiriwhiri mō te 
ingoa o te Atua me ērā atu mea pērā te uaua. Mō tēnei 
whakaputanga, kua whai te komiti i te tikanga o te rahinga 
o ngā whakapākehātanga, me ngā hurihanga ki reo kē, mai 
rā anō i ngā wā tawhito, arā, te Ariki te āhua o taua ingoa 
mō nāianei, kia āta whakatauria rā anō ko tēhea te ingoa e 
pai ana ki te whānuitanga o ngā kaipānui.

IF YOU WOULD LIKE TO ORDER A FREE PRINTED 
COPY OF THIS BOOKLET, JUST VISIT WWW.1827.NZ

Kenehi
A R Ā

Te Tīmatanga
 
Ngā kōrero mō te hanganga 

1 I te tīmatanga, te hanganga a te Atua i te rangi me 
te whenua, 2 e takoto kau ana, kāore he āhua o te 
whenua. Hōhonu ana te pōuri o runga i te mata o 

te moana, ā, e topaki ana te wairua o te Atua i runga i te 
wai. 3 Nā, ka mea te Atua, “Kia mārama,” nā, ka puta mai te 
māramatanga. 4 Nō te kitenga o te Atua ka harikoa ia. Nā, 
ka wehea e ia te mārama mai i te pōuriuri, 5 ka tapaia e ia 
te mārama ko te “Awatea”, ko te pōuriuri ko te “Pō”. Nā, ka 
mutu te ahiahi ka tau mai ko te ata - he rā kotahi tērā.
       6 Nā, ka mea te Atua, “Kia whai kikorangi a waenganui 
o ngā wai, hei wehe i ngā wai.” - nā, ka tutuki. 7 Nā, ka 
hangaia e te Atua he kikorangi, hei wehe i te wai i raro me 
te wai i runga. 8 Nā, ka tapaia e ia te kikorangi ko te “Rangi.” 
Ā, ka hipa te ahiahi ka tau mai ko te ata - ko te rā tuarua 
tēra.
       9 Nā, ka mea te Atua, “Tukua ngā wai i raro i te rangi kia 
huihui i te wāhi kotahi, kia puea ake ai te whenua” - nā, ka 
tutuki. 

10 Ka tapaia e ia te whenua ko te “Whenua”, ā, ko ngā wai i 
huihui i te wāhi kotahi, ka tapaia e ia ko te “Moana”. Ka kite 
te Atua, ā, ka harikoa ia. 11 Nā, ka mea anō ia, “Meatia te 
whenua kia hua ake ki ngā tūāhua otaota rākau hoki, ngā 
hua tōpata me ngā hua rākau.” - nā, ka tutuki. 12 Nō reira i 
puta ai ngā momo hua o te whenua. Ka kite te Atua, ā, ka 
harikoa ia. 13 Ka hipa te ahiahi ka tau mai te ata - ko te rā 
tuatoru tērā.
       14 Nā, ka mea anō te Atua, “Kia tīaho mai te 
māramatanga ki te rangi kia wehea te awatea i te pō; 
hei tohu ēnei mea i ngā wā o ngā rā, o ngā tau, me te 
tīmatanga o ngā rā whakamaumahara i ngā atua; 15 ka 
tīaho mai rātou i te rangi kia mārama ai te whenua.” - nā, 
ka tutuki. 16 Nā, ka hangaia e rua ngā māramatanga nui ake 
e te Atua, ko te rā hei tohu mō te awatea, ko te marama 
hei tohu mō te pō; i hangaia anō hoki e ia ngā whetū. 17 Nā, 
i tohia e ia ngā māramatanga ki te rangi kia tīaho mai ai ki 
runga i te whenua, 

18 hei tohutohu i te awatea, i te pō, hei wehe hoki i te 
mārama, i te pōuri. Ka kite te Atua, ā, ka harikoa ia. 19 Ā, ka 
hipa te ahiahi ka tau mai te ata - ko te rā tuawhā tērā.
       20 Nā, ka mea anō te Atua, “Tukua kia whakaputahia e 
te wai ngā tūāhua momo kararehe katoa, tukua hoki te 
rangi kia kī tonu i te manu. 21 Nā, ka hangā e te Atua ngā 
taniwha nunui, me te tini o ngā tūāhua momo ika e noho 
ana i roto i te wai, me ngā tūāhua momo manu. Nā, ka hari 
koa te Atua ki tāna e kite ai. 22 Nā, ka manaakitia rātou 
katoa e te Atua, me tāna kī atu ki a rātou e noho ana i roto 
o te wai kia hua, kia kapi te moana; ka mea atu hoki ia ki 
ngā manu me hua koutou kia maha. 23 Ā, ka hipa te ahiahi 
ka tau mai te ata - ko te rā tuarima tērā.
       24 Nā, ka mea anō te Atua, “Tukua mā te whenua e 
whakaputa ake ngā tūāhua momo kararehe katoa o te 
kāinga o te ngahere, ngā mea nunui, ngā mea iti hoki.” - nā, 
ka tutuki. 25 Ā, nā te Atua ēnei mea katoa i hanga. Ka kite 
te Atua, ā, ka harikoa ia.

1 6   |   K E N E H I H I  1 K E N E H I  1   |   1 7



25 Ā, nā te Atua ēnei mea katoa i hanga. Ka kite te Atua, ā, 
ka harikoa ia.
       26 Nā, ka mea anō te Atua, “Nā, ināianei me hanga e 
tātou he tangata; kia rite tōna āhua ki tō tātou. Ko rātou 
ngā kaitiaki o ngā ika, o ngā manu, me ngā kararehe o te 
kāinga me te ngahere hoki, mea rahi, mea iti.
       27 Nā, ka hangaia e te Atua te tangata,
            rite tonu ki a ia te āhua.
            I hangaia e ia he tāne, he wahine.
       28 Nā, ka manaakitia rāua e ia, me te kī atu, 
“Whakatipuhia tā kōrua māra harakeke kia tipu ake ai ō 
kōrua uri puta noa i runga i te whenua hei kaitiaki, hei 
mana rangatiratanga. Ko koutou hei kaitiaki i ngā ika, i ngā 
manu, me ngā kararehe o te ngahere.
       29 “Kua hoatutia e au ngā tūāhua momo purapura, hua 
rākau hoki hei kai māu. 30 Ā, mō ngā kararehe o te ngahere 
me ngā manu katoa kua hoatuhia e au he otaota he rau 
rākau hoki hei kai mā rātou.” Nā, kua tutuki.  
       31 Ka mātakitaki te Atua i ngā mea katoa i hangaia e ia, 
tino harikoa ana ia. Ka hipa te ahiahi ka tau mai te ata - ko 
te rā tuaono tērā.

1 Nā, ka oti te hanga i te rangiātea, te whenua me te 
tini mano o ngā mea katoa o te rangi, o te whenua. 
2 Nā, nō te tuawhitu o ngā rā ka mutu te mahi a 

te Atua i āna mahi, ka okioki ia. 3 Ka manaakitia e ia te rā 
tuawhitu hei rā tapu, nō taua rā hoki ia i okioki ai i āna 
mahi katoa i oti i te Atua.
      4 I pēneitia te hangaia o te taiao me te ao mārama. 
 

Te Māra o Erene
       I te wā i hangaia ai e te Atua, e te Ariki, te rangi me te 
whenua, 5 kāore he tipuranga i te whenua, kāore anō hoki 
ngā purapura kia whai hua, nā te mea kāore anō i tukuna 
mai e te Atua, e te Ariki, he ua, ā, kāre hoki he tangata i 
reira hei hukehuke i te oneone; 6 engari, ka pupū ake te 
wai mai i raro i te whenua hei whakamākūkū i te mata o te 
oneone. 7 Nā, ka tīkina atu e te Atua, e te Ariki, he puehu 
mai i te oneone ka hangaia e ia he tangata; nā, ka āta 
pūhia he hauora ki tōna ihu ka ora mai te tangata.
       8 Nā, ka whakatōkia e te Atua, e te Ariki, he māra ki 
Erene i te Rāwhiti, ā, i reira ka raua atu e ia te tangata rā 
nāna i hanga. 

2 0   |   K E N E H I H I  2 K E N E H I  2   |   2 1

2



9 Ā, i whakatipua e ia ngā rākau ātaahua katoa ki te kanohi 
pai ki te kai, tae atu ki waenga ko te rākau koiora, ā, ko te 
rākau mātauranga o te pai o te kino.
       10 E rere ana he puna wai hei whakamākūkū i te māra; i 
tua atu o Erene ka wehe e whā ngā awa. 11 Ko te tuatahi o 
ēnei awa ko te Pihona; e rere haere ana i te whenua katoa 
o Hāwira. 12 Ka kitea he kōura pai i reira, he kakara me ngā 
kōhatu pounamu. 13 Ko te awa tuarua ko te Kihona; rere 
haere ana i te whenua o Etiopia. 14 Ko te toru o ngā awa 
nei ko te Taikara, e rere ana i te rāwhiti o Ahiria, ko te awa 
tuawhā ko te Uparati.
       15 Nā, ka raua atu e te Atua, e te Ariki, te tangata ki 
roto i te māra o Erene hei ngaki, hei whakatō, hei tiaki 
hoki. 16 Nā, ka mea atu ia ki a ia, “E pai ana koe ki te kai i 
ngā hua o ngā rākau katoa nei, 17 engari te rākau hōmai 
mātauranga ki te pai me te kino, kaua e kainga te hua o 
taua rākau; mēnā ka kainga e koe, ka mate tonu atu koe i 
taua rā.”

       18 Nā, ka mea te Atua, te Ariki, “Kāre e pai te tangata kia 
noho ko ia anake, māku hei hanga he hoa tōtika mōna hei 
āwhina i a ia.” 19 Nā, ka tangohia e ia he oneone, ka hangaia 
e ia ngā tūāhua momo kararehe katoa o te whenua me 
ngā manu katoa o ngā rangi. Nā, ka heria mai e ia ki te 
tangata kia hoatuhia he ingoa mō rātou; koirā rātou i 
whiwhi ai i ō rātou ingoa. 20 Nā, ka hoatuhia he ingoa mō 
ngā manu katoa me ngā kararehe; engari kore rawa tētahi 
i tōtika hei hoa āwhina i a ia.
       21 Nā, ka whakamoea te tangata e te Atua, e te Ariki, ā, i 
a ia e moe ana, ka tangohia e ia tētahi o ōna rara, ka katia 
te tinana. 22 Ka hangaia e ia he wahine ka haria mai ki a ia.
       23 Nā, ka kī te tangata,
            “Ā, kātahi anō, tētahi pēnei tonu i a au nei,
                 he wheua nō ōku wheua,
                 he tinana nō tōku tinana.
            Ko Wahine* tōna ingoa
                 nā te mea i hangaia mai ia i te Tāne.”

* 2.23 Ko te kupu Hīperu mō te wahine, ko ‘ishah’, he mea ‘hanga mai’ i te kupu mō te   
dtāne, arā, ‘ish’.



       24 Koirā te tāne i whakarere ai i tōna pāpā me tōna 
māmā ka piri ai ia ki tōna hoa wahine, kia kotahi ai rāua.
       25 Nā, e tū tahanga ana te tāne me te wahine, kore rawa 
rāua i whakamā. 

Ka takatakahia ngā ture a te Atua
1 Nā, ko te neke te kararehe tino mōhio rawa atu i 
hangaia e te Atua, e te Ariki. Nā, ka pātai atu te neke 
ki te wahine, “E kī! Nā te Atua tonu i mea atu ki a 

kōrua kia kaua e kainga ngā hua o ngā rākau katoa i roto i 
te māra nei?”
       2 Nā, ka whakahoki te wahine, 3 “Kai te pai māua ki te 
kai i ngā hua rākau katoa i roto i tēnei māra, engari, kotahi 
te rākau kei waenganui, i kī mai te Atua, ‘Kaua kōrua e kai 
i ngā hua o taua rākau, kaua anō hoki kōrua e pā atu; ka 
mate kōrua.’ 
       4 Ka mea atu te neke, “Kāre tēnā i te tika; kāre kōrua 
e mate. 5 I pēnā ai te kōrero a te Atua nā te mea, ki te kai 
kōrua i ngā hua, kua rite tonu atu kōrua ki te Atua, ka kite 
tika kōrua i ngā mea katoa, ā, ka mōhio kōrua i te pai me 
te kino.”

       6 Ā, te kitenga o te wahine i te ātaahua o te rākau me 
ngā hua hoki o runga, ka whakaaro ia mō te pai hoki mēnā 
ka tau mai te mātauranga ki a ia. Nō reira, ka tangohia e 
ia ētahi o ngā hua, ā, kai ana. Nā, i muri mai ka hoatu e ia 
ētahi ki tana tāne, ā, ka kainga hoki e ia. 7 Nā, nō tā rāua 
kainga, ka tau mai te māramatanga ki runga i a rāua, e 
tū tahanga ana rāua; nā, ka tuia e rāua ētahi rau piki, hei 
rāpaki mō rāua.
       8 Nō taua ahiahi ka rongo rāua i te Atua, i te Ariki, e 
hāereere ana i te māra, ka huna rāua mai i a ia i waenga 
o ngā rākau. 9 Nā, ka karanga atu te Atua, te Ariki, ki te 
tangata, “Kei hea kē koe?”
       10 Ā, ka mea ia, “I rongo au i a koe e hāereere ana i te 
whenua, ka mataku au, ka huna au mai i a koe, nō tōku tū 
tahanga.”
       11 Ka pātai te Atua, “Nā wai koe i kōrero atu e tū 
tahanga ana koe? I kainga e koe ngā hua i mea atu rā ahau, 
kaua e kainga?”
       12 Ka mea te tangata, “Nā te wahine i hōmai nei e koe 
hei hoa mōku, nāna i hōmai he hua ka kainga e au.”
       13 Ka mea atu te Atua, te Ariki, ki te wahine, “He aha 
tēnei i meatia e koe?”
Ka whakahoki ia, “Nā te neke au i māminga kia kainga e 
au.”

Ka whakawātia e te Atua

       14 Nā, ka mea te Atua, te Ariki, ki te neke,

       “Nā tēnei mahi āu ka tau te kanga
                 i runga i a koe anake o ngā kararehe katoa;
       mai i tēnei wā ka nōki koe i runga i tō puku,
                 he puehu tāu kai i a koe e ora ana.
       15 Māku e mea kia noho pakanga kōrua ko te 
                 wahine;
                 ko ōna uri me ōu uri ka noho hoariri mate noa.
       Ngā uri o te wahine hei kopenu i tōu upoko,
                 māu hoki e ngau ngā rekereke o ōna uri.”

       16 Ka mea atu ia ki te wahine,

       “Ka whakanuia e au ngā rararu o tōu hapūtanga
                 me ngā mamae o tōu whakawhānautanga,
       ahakoa tonu i tēnei,
                 ka mau tonu tō hiahia ki tōu hoa tāne,
                 ā, ko ia anō hoki hei rangatira mōu.”

      17 Ā, ka mea ia ki te tangata,

       “I whakarongo koe ki tāu wahine me tō kai i te hua i kī   
       atu rā au,
                 ‘Kaua hei kainga,’ nā tēnā mahi āu, ka whakatapua                  
                 e au te oneone.
       Kia kaha koe ki te mahi ki te whakatipu kai māu i ōu rā                   
       e ora ana koe.
       18 Ka tipu ake hoki he otaota he tātarāmoa,
                 ā, ka kai koe i ngā hua o te whenua.
       19 Mā te kaha o āu mahi me te werawera o tōu                  
                 mata e kai ai koe,

                 ā hoki noa koe ki te oneone i hangaia mai nei koe.
       He puehu koe,
                 ā, ka hoki anō koe hei puehu.”
       20 Nā, ka tapaia e Ārama tāna wahine ko Iwa, nā te mea 
ko ia te whaea o ngā tāngata katoa.* 21 Nā, ka hangaia e te 
Atua, e te Ariki, he kākahu mai i ngā kiri o ngā kararehe mō 
Ārama rāua ko tōna hoa wahine, ā, whakakākahuria ana 
rāua. 

Ka panaia a Ārama rāua ko Iwa mai i te kāri

       22 Nā, ka mea te Atua, te Ariki, “Nanā, kua rite nei te 
tangata ki tētahi o tātou, ki te mōhio ki te pai, ki te kino; 
kaua rawa ia e whakaaetia kia tango hua mai i te rākau 
hōmai oranga, ka kai, me te oranga mō ake tonu atu.” 
23 Nō reira, ka panaia e ia te tangata mai i te Kāri o Erene, 
ka whakamahia ki te ngaki i te oneone i hangaia mai nei 
ia i reira. 24 Nā, i te taha rāwhiti o te kāri ka raua atu e ia 
ngā poutiriao whai parihau; he taiaha muramura ā rātou, 
e piupiu haere ana i ngā wāhi katoa. I pēnei ai, kia kore 
rawa ai tētahi tangata e whakatata atu ki te rākau hōmai 
oranga.

* 3.20 Ko te ingoa nei, ko ‘Iwa’, e rite tata ana ki te kupu Hīperu mō te ora, arā, ‘Hiwa’. 

K O  T E  R O N G O P A I  K I  T E  R I T E N G A  A

Hoani
1 Nō te orokohanga ko te Kupu, ā, tū tahi ana te 
Atua me te Kupu, ā, ko te Atua te Kupu. 2 Ko tēnei 
nō te orokohanga e tū tahi ana me te Atua. 3 Nāna i 

1

hangaia ai ngā mea katoa, ā, me i kore ia, kāore he mea i 
hangaia. Ko te mea i hangaia 4 i roto i a ia ko te ora, ā, ko te 
ora te māramatanga o ngā tāngata. 5 Ko te māramatanga 
e tīaho ana i roto i te pōuri, engari kāore e weto i te pōuri.
       6 Tērā tētahi tangata, he mea tono mai e te Atua, 
ko Hoani te ingoa. 7 I haere mai ia ki te whakaatu i te 
māramatanga, kia waiho māna e whakapono ai ngā 
tāngata katoa. 8 Ehara ko ia te māramatanga, engari he 
kaiwhakaatu i te mārama. 9 Ko te māramatanga tūturu 
tērā, e tīaho nei ki ngā tāngata katoa e tomo mai nei ki 
te ao. 10 I roto ia i te ao, ā, nāna te ao i hangaia ai, engari 
kāore te ao i mōhio ki a ia. 11 I haere mai ia ki tōna ake ao, 
engari ko tōna ake iwi kāore i manako ki a ia. 12 Engari, ko 
rātou i manako ki a ia, nāna i whakaae kia meinga rātou 
hei tamariki mā te Atua, arā, rātou e whakapono ana ki 
tōna ingoa. 13 Kāore hoki rātou i whānau mai i ngā kāwai 
tāngata, i te hiahia rānei o te kikokiko, i te hiahia rānei o te 
tangata, engari i whānau mai i te Atua.



3 6   |   I O A N I  1 H O A N I  1   |   3 7

       14 Ka whakatinanatia te Kupu, ā, ka noho i waenganui i a 
tātou. Kua mātakitaki tātou i tōna korōria, he korōria tērā 
e rite ana ki tō te tama kotahi a te Matua, he mea whakakī 
ki te atawhai me te pono.
       15 Ko te kōrero whakaatu a Hoani mōna, ka karanga 
ia, “Ko tēnei te tangata i kōrerotia rā e au, ‘Koia kei muri 
mai i a au e haere mai ana, kei runga ake ia i a au, nō mua 
noa atu hoki ia i a au.’ “ 16 Kua uhia hoki tātou katoa ki te 
whānuitanga o tāna atawhai. 17 Ko te ture hoki he mea 
hōmai ki a Mohi mō tātou, engari ko te atawhai me te 
pono i tukuna mai i roto i a Īhu Karaiti. 18 Kāore i kitea 
te Atua e te tangata; nā tāna tama kotahi, kei te uma o 
te Matua e piri nei, te Atua i whakaari mai. 19 Ko tēnei 
te whakaaturanga a Hoani, i te wā i tukuna atu ai ki a ia 
e ngā Hūrai he pirihi, he Rīwaiti hei pātai ki a ia, “Ko wai 
koe?” 20 Ā, ka whakaae ia, kāore hoki i whakahē, engari 
i kī atu ia, “Ehara ko au te Karaiti.” 21 Ka pātai anō rātou 
ki a ia, “Heoi anō. Ko Irāia koe?” Ka mea atu ia, “Ehē.” “Ko 
koe pea te poropiti?” Ko tāna whakautu, “Kao.” 22 Ka mea 
atu anō rātou, “Ko wai koe? Tēnā, hōmai he whakautu hei 
whakahoki mā mātou ki ngā tāngata nā rātou nei mātou i 
tono mai. He aha āu ake kōrero mōu anō?”

23 Ka mea ia, “Ko au te reo o tētahi e karanga nei i te 
koraha, ‘Whakatikahia te huarahi o te Ariki,’ pērā i tā te 
poropiti, tā Ihāia i kī ai.” 24 He mea unga mai hoki rātou 
nā ngā Parihi. 25 Ā, ka pātai anō rātou ki a ia, “He aha te 
take e iriiri nei koe i ngā tāngata, nō te mea ehara ko koe 
te Karaiti, ehara hoki ko koe a Irāia, te poropiti rānei?” 
26 Ka whakautu a Hoani, “Ko au e iriiri ana ki te wai. Kei 
waenganui i a koutou tētahi e tū ana, engari kāore koutou 
e mōhio ki a ia. 27 Kei muri ia i a au e haere mai ana, engari 
kāore e tika māku e wete te tui o tōna pāraerae, he 
koremana nōku.” 28 I kōrerohia ēnei kōrero i Petapara, i tua 
atu i Horano, i te wāhi e iriiri rā a Hoani.
       29 Ao ake te rā, ka kite a Hoani i a Īhu e haere mai ana ki 
a ia, ā, ka mea, “Anei te Reme a te Atua, māna e kawe atu 
ngā hara o te ao. 30 Koia te mea i kōrero rā au me te kī, ‘Ko 
ia kei muri i a au e haere mai ana, kei runga ake i a au, nō 
mua noa atu hoki i a au.’ 31 Kāore au i mōhio ki a ia, engari 
i haere mai au ki te iriiri tangata ki te wai, kia whakaaria ai 
ia ki a Īharaira.” 

32 Ko te puakitanga a Hoani, “I kite au i te Wairua, ānō nei 
he kererū e heke mai ana i te rangi, ā, ka tau ki runga ki a 
ia ki reira noho ai. 33 Kāore au i mōhio ki a ia, engari ko te 
Atua, nāna nei au i unga mai ki te iriiri tangata ki te wai, 
nāna i mea mai ki a au, ‘Ko te tangata e kite ai koe kei te 
tau te Wairua ki runga ki a ia, māna e iriiri ki te Wairua 
Tapu.’ 34 Nā, kua kite au, kei te whāki hoki au, ko tēnei te 
Tama a te Atua.”
       35 Nō te rā o muri mai, i te tū a Hoani rātou ko ētahi 
ākonga tokorua āna; 36 ka āta titiro ia ki a Īhu e hāereere 
ana, me te kī, “Anei te Reme a te Atua.” 37 Ka rongo aua 
ākonga tokorua i a ia e kōrero pērā ana, ā, ka aru rāua i 
a Īhu. 38 Ka tahuri mai a Īhu, ka kite i a rāua e aru ana i a 
ia, ā, ka mea ki a rāua, “ He aha tā kōrua e kimi nei?” Ka 
whakautu rāua ki a ia, “E te Rapi (arā, e te Kaiako), kei hea 
koe e noho ana?” 39 Ka mea ia ki a rāua, “Haere mai kia 
kite.” Ka haere atu rāua, ka kite i te tōna wāhi noho, ā, ka 
noho tahi rātou i te roanga ake o taua rā, kua tata hoki ki 
te tekau o ngā hāora. 

40 Ko tētahi o te tokorua nei i rongo ai i ngā kupu a Hoani, 
ko Anaru, te teina o Haimona Pita. 41 Ka mātua haere ia 
ki te kimi i tōna tuakana, i a Haimona, ā, ka kī atu ki a ia, 
“Kua kite māua i te Mīhaia” (arā, i te Karaiti). 42 Ka arahina 
e ia a Haimona ki a Īhu. Ka titiro a Īhu ki a ia, ā, ka mea, “Ko 
Haimona koe, ko te tama a Hoani, ka huaina koe ko Kipa” 
(arā, ko Pita, te kupu Kariki mō te toka).
       43 Ao ake te rā, ka whakatau a Īhu kia haere ki Kariri. 
Ka kite ia i a Piripi, ā, ka mea ki a ia, “Aru mai i a au.” 44 Nō 
Petahaira a Piripi, nō te tāone o Anaru rāua ko Pita. 45 Ka 
kite a Piripi i a Natanahira, ā, ka kī atu ki a ia, “Kua kite 
mātou i te tangata mōna ngā tuhinga a Mohi i roto i ngā 
ture me ā ngā poropiti, ko Īhu o Nahareta, tama a Hōhepa.” 
46 Ka mea a Natanahira ki a ia, “He paku pai anō ka puta 
mai i Nahareta?” Ka kī atu a Piripi ki a ia, “Haere mai kia 
kite.” 47 Ka kite a Īhu i a Natanahira e haere mai ana ki a ia, 
ā, ka pēnei tāna kōrero mōna, “Anei he tangata nō Īharaira 
e kore nei he tinihanga i roto i a ia.” 

48 Ka kī atu a Natanahira ki a ia, “Pēhea koe i mōhio ai ki a 
au?” Ko te whakautu a Īhu, “Nō mua atu i tā Piripi karanga 
ki a koe, ka kite au i a koe i raro i te piki.” 49 Ka whakahoki 
kōrero a Natanahira ki a ia, “E te Rapi, ko koe te Tama a 
te Atua, ko koe te Kīngi o Īharaira.” 50 Ka kī atu a Īhu ki a 
ia, “Nā te mea i kī atu au i kite au i a koe i raro i te piki, nā 
reira koe e whakapono nei?” 51 Ā, ka mea anō ia ki a ia, “He 
pono, he pono tāku kupu ki a koutou, ka kite koutou i te 
rangi e tuwhera ana, i ngā anahera a te Atua e piki ana, e 
heke ana ki runga i te Tama a te tangata.”

K O  T E  P U K A P U K A  T U A R U A  A  M O H I  E  M Ō H I O T I A  N E I  K O

Ekoruhe
A R Ā

Te Hekenga
 

1 I kōrerotia katoatia ēnei kupu e te Atua:
2 Ko au tōu Atua, te Ariki, nāku koe i ārahi mai i te 
       whenua o Īhipa, i te whare whakapononga.

20

3 Kia kaua he atua anō i mua i a au hei atua mōu. 4 Kaua 
e hangā e koe he whakapakoko mōu, he whakaahua 
rānei e rite ana ki tētahi mea o ngā rangi kei runga 
nei, o te whenua kei raro nei, o ngā wai o raro iho i te 
whenua. 5 Kaua e koropiko ki aua mea, kaua e tuku i a 
koe kia mōkaitia ki aua mea. Ko au hoki, ko te Ariki, he 
atua pūhaehae, ka whiua e au ngā hara o ngā mātua ki 
runga ki ngā tamariki, ki te tuatoru, ki te tuawhā o ngā 
whakatipuranga o te hunga e kino ana ki a au. 6 Engari, 
e tau ana tōku aroha atawhai ki ngā tini me ngā mano e 
aroha nei ki a au, e whai nei i āku whakahau.
       7 Kaua e whakahuaina noatia te ingoa o tōu Atua, o te 
Ariki, e kore hoki e waiho whiunga kore e ia te tangata e 
whakahua noa nei i tōna ingoa.
       8 Kia maumahara ki te rā o te hāpatia, kia waiho hei rā 
tapu. 9 E ono ngā rā mahi e oti ai i a koe āu mahi, 10 engari 
ko te rā tuawhitu he hāpati, he mea whakatapu ki tōu 
Atua, ki te Ariki. Kaua e mahia he mahi i taua rā e koe, e 
koutou ko tāu tama, ko tāu tamāhine, ko āu pononga, tāne 
mai, wāhine mai, ko āu kararehe, ko te tangata kei roto i 
ōu taiepa e noho ana. 

11 E ono rā hoki te Ariki e hanga ana i ngā rangi me te 
whenua me te moana me ngā mea katoa o roto, ā, nō 
te rā tuawhitu ka whakatā. Nō reira i whakapaingia ai, i 
whakatapua ai e te Ariki te rā ko te hāpati.
       12 Whakahōnoretia tōu pāpā rāua ko tōu māmā, kia roa 
ai ōu rā kei runga e ora ana i te whenua e hōmai ai ki a koe 
e tōu Atua, e te Ariki. 13 Kaua e kōhurutia te tangata kia 
mate. 14 Kaua e pūremu. 15 Kaua e tāhae. 16 Kaua e rūpahu 
i a koe e whakaputa taunaki ana mō tōu hoa nohotata. 
17 Kaua e kōhaehaetia te whare o tōu hoa nohotata, tāna 
wahine, tāna pononga, tāne, wahine rānei, tāna ōkiha, tāna 
kāihe, āna mea katoa. 

K O  T E  R O N G O P A I  K I  T E  R I T E N G A  A

Matiu
 

1 Tōna kitenga i te huihuinga, ka piki ia ki runga i te 
puke. Noho tonu iho ia, ka tae mai ki a ia āna ākonga. 
2 Ka tīmata ia ki te whakaputa whakaakoranga ki a 

rātou. Koinei āna kupu: 3 “E hari ana ngā tāngata e pōhara 
nei te wairua, nō rātou hoki te rangatiratanga o te rangi.

5

4 E hari ana ngā tāngata e tangi ana, ka tau te rangimārie 
ki runga i ō rātou ngākau. 5 E hari ana ngā tāngata 
hūmārie, ka tukuna katoatia hoki ki a rātou tēnei ao. 6 E 
hari ana ngā tāngata e hiakai ana, e hiainu ana ki te tika, 
ka mākona rātou. 7 E hari ana ngā tāngata e ngāwari ana, 
e aroha ana ki te tāngata, ka pērātia anō rātou. 8 E hari 
ana ngā tāngata he rauhanga kore nei te ngākau, ka kite 
rātou i te Atua. 9 E hari ana ngā tāngata e mahi ana kia 
tau te rangimārie, ka kīia hoki rātou he tama nā te Atua. 
10 E hari ana ngā tāngata e whiua ana ko te tika te take, 
nō rātou hoki te rangatiratanga o te rangi. 11 E hari ana 
koutou ki te whiua, ki te kangaia koutou e te tangata, ki 
te whakaputaina hoki mō koutou ngā momo kupu kikino 
katoa, ko au te take. 12 Kia koa, kia hari, ka nui hoki te utu 
ka hoatu ki a koutou i te rangi, i pērā hoki tā ngā tāngata 
whiunga i ngā poropiti i mua atu i a koutou.
       13 Ko koutou te tote o te whenua, engari ki te waiwai te 
tote, mā te aha e whakatotetia ai anō? Kua kore he take o 
te tote, kua pai noa iho kia rukea ki waho, kia takahia e te 
tangata. 14 Ko koutou te mārama o te ao. Korekore ana e 
taea te huna te tāone kei runga i te puke e tū ana. 

15 Kāore hoki e tahuna te rama, ka whakatūria ki raro i 
te ipu, engari ki runga i tētahi tūranga kia tīaho ai ki ngā 
tāngata katoa o te whare. 16 Tukuna tō koutou mārama kia 
tīaho i te aroaro o ngā tāngata, kia kite ai rātou i ā koutou 
mahi papai, ka whakakorōria ai i tō koutou Matua i te 
rangi.
       17 Kaua e pōhēhē kua haere mai au ki te whakakore 
i te ture me ngā poropiti; kua haere mai au, kaua kia 
whakakorengia, engari kia whakatutukingia. 18 He pono 
tāku kōrero ki a koutou, i te rangi me te whenua e tū 
tonu ana, e kore e ngaro tētahi reta, tētahi ira i te ture, 
kia tutuki katoa rā anō. 19 Ko te tangata e whakakore nei i 
tētahi o aua whakahau, ahakoa he iti rawa, e whakaako ana 
i ngā tāngata kia pērā, ka huaina ko te mea tino iti rawa 
atu i roto i te rangatira o te rangi. Engari ko te tangata e 
whakatutuki nei i aua whakahau, ā, e whakaako ana hoki ki 
ngā tāngata, ka huaina he mea nui i te rangatiratanga o te 
rangi. 

20 E mea ana hoki au ki a koutou, ki te kore tō koutou tika e 
nui atu i tō ngā karaipi me ngā Parihi, e kore rawa koutou e 
uru ki te rangatiratanga o te rangi.
       21 Kua rongo koutou i te ture i puakina ki ngā tāngata 
o mua noa atu kia kaua e kōhurutia te tangata kia mate, 
ā, ka whakawākia te tangata nāna nei tētahi i kōhuru. 
22 Engari ko tāku ki a koutou, ko ngā mea katoa e riri 
ana ki ō rātou tēina, ka whakawākia; ko ngā mea e 
whakaparahako ana i ō rātou tēina, ka whakatūria ki te 
aroaro o te kaunihera, ā, ki te mea tētahi ki tētahi, ‘Pōrangi 
koe!’, e tika ana kia whiua ia ki te ahi o Rarohenga. 23 Nō 
reira, ki te mea e kawea atu ana e koe tō tāpaetanga ki 
te ahurewa, ā, ka mahara koe he raruraru kei waenganui 
i a kōrua ko tōu teina, 24 waiho tō tāpaetanga ki mua i te 
ahurewa, ka haere ai ki te hohou i te rongo i waenganui i 
a kōrua ko tō teina. Kātahi ka hoki mai ki te tuku atu i tō 
tāpaetanga. 25 Ko te tangata e whakapae ana i a koe, kia 
tere te mea i a ia hei hoa mōu, i a kōrua e haere tahi ana 
ki te kōti, kei tukuna atu koe e ia ki te kaiwhakawā, ā, ka 
tukuna atu anō koe e te kaiwhakawā ki te pirihimana, ka 
kawea ai koe ki te whare herehere. 

26 He pono tāku ki a koe, e kore rawa koe e puta mai anō 
i reira, kia ea katoa rā anō i a koe te nama, tae atu ki te 
kapa* whakamutunga.
       27 Kua rongo hoki koutou i te kōrero, ‘Kaua e pūremu.’ 
28 Engari ko tāku ki a koutou, ki te mate kanehe te tāne 
ki tētahi wahine kia moe tahi, kua pūremu kē ia ki taua 
wahine i roto i tōna ngākau. 29 Ki te mea nā tōu kanohi 
matau koe i hara ai, tīkarohia, ka ruke atu ai; he pai ake 
kia ngaro tētahi wāhanga ōu, tē whiua katoatia tō tinana 
ki Rarohenga. 30 Ki te mea nā tō ringa matau koe i hara 
ai, momotuhia, ka ruke atu ai; he pai ake kia ngaro tētahi 
wāhanga ōu, tē whiua katoatia tō tinana ki Rarohenga.”

* 5.26 Arā, ngā moni katoa tae atu ki te mea tino iti rawa atu nei te wāriu.

Te Īnoi a te Ariki 

M A T I U  6

 
       E tō mātou Matua i te rangi, kia whakatapua tōu ingoa,
kia whakatūria tōu rangatiratanga, kia whakatutukingia 
tāu e hiahia nei, ki runga i te whenua, kia pērā ai ki tō te 
rangi. Hōmai ināianei he kai e nui ana mō tēnei rā.  
Whakakorengia ā mātou nama, pērā i tā mātou whakakore 
i ā ngā tāngata e noho nama nei ki a mātou. Kaua e tukua 
mātou kia whakamātautauria, engari wetekina mātou i 
te mea kino. Nōu hoki te rangatiratanga, te kaha me te 
korōria mō ake tonu atu. Āmine.

